
Werk/arbeid – wat die Bybel daarvan sê.
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps. 100:1,2,3 (2001)
Geloofsbelydenis

Leerstellig N.G.B. art. 12
Wet

Ps. 104:1,12,13,14,20
Gebed 
Ps. 127:1,2
Skriflesing en prediking 

Gebed

Liefdegawe

Sb. 2-2:1,3
Seëngroet

Skets

Teks: Genesis 1:26-28
Die aktiwiteit wat die grootste deel van ons bestaan in besit neem, is werk. Hoe moet ŉ Christen oor werk/arbeid nadink?
Die werkende God
Genesis 1 lê die fondament van ons kennis van God.  In Genesis 1 leer ons God ken as ŉ werkende God.  Hy skep alles wat bestaan. Hy onderhou alles.  Later van tyd stuur Hy as Herskepper ook sy Seun om ook ŉ spesifiekte taak te kom verrig het. Nou berei Hy vir ons ŉ nuwe hemel en aarde voor.
Die hoogtepunt van sy skeppingswerk is die formering van die mens as sy beeld en verteenwoordiger. As sy verteenwoordiger is die aard van die mens dus ook om te werk.  Die manier waarop jy jou werk doen, is aanduiding van hoe goed jy God se verteenwoordiger is.  Jou arbeid is dus deel van jou aanbidding van die Here.  
Die werkende mens
God het die opdrag tot arbeid voor die sondeval gegee.  Werk is dus nie deel van die vloek van God op die mens nie. A.g.v. die sondeopstand van die mens, het die arbeid van die mens egter ook onder die vloek gekom.  Daarom dat werk so baiekeer sleg is en ons negatief daaroor is. Hoe kan ons ons visie op arbeid regstel?
· Besef jou arbeid is beeld van God se arbeid. Jou arbeid is getuienis van God se arbeid.

· Geen arbeid is minderwaardig in God se oë nie.  In watter vorm ook al, jou arbeid dra God se boodskap in die wêreld in.
Preek
Geliefdes in ons Here Jesus Christus

Baie van ons was die laaste tyd met vakansie.  Na die vakansie moes ons terugkeer en weer begin werk.  
Die skole open ook weer more.  Dan moet ons skoolkinders weer begin werk.  
Werk is nie iets waarvan ons kan wegkom nie.  As ons nie werk nie, kan ons nie leef nie.  Paulus sê immers in 2 Tessalonisense 3:10 “As iemand nie wil werk nie, moet hy ook nie eet nie.”  

Gemeente, In hierdie preek gaan ek fokus op werk:  

· Hoe moet ŉ Christen dink oor werk?
· Wat moet jou as Christen se ingesteldheid teenoor jou werk wees?
Nou is daar iets interessants waarop ek julle gaan wys.  
Weet julle waar die opdrag om te werk na die mens gekom het?

Die opdrag om te werk het al na die mens gekom nog voor die Here die mens geskape het.  Op ŉ ander manier gesê:  Die Here het die mens geskape om te werk.  Die Here het nie die mens geskape om niks te doen en net heeltyd te ontspan nie.  Die Here het vir mens vir ŉ spesifieke doel geskape.  In Genesis 1:26 staan daar immers: 

Kyk mooi wat die rede is waarom die Here die mens gemaak het:

Die Here het die mens gemaak om te heers.  Om te heers is om te regeer en om te regeer is werk.  Die werk van ŉ koning of ŉ president is immers om te regeer.
Net in die volgende vers van Genesis 1 (vers 27) word geleer as watter tipe regeerder of heerser die Here die mens geskape het.  

Die mens heers of regeer as verteenwoordiger (1983-Vertaling), as beeld van God (1953-Vertaling) oor die aarde.

Kom ons sê dit bietjie anders:

· Die 1983-Vertaling sê die mens se werk is om oor die skepping te heers en te regeer deur op te tree in die plek van God.  Die mens verteenwoordig immers vir God.
· Die 1953-Vertaling sê die mens se werk is deur oor die skepping te heers en te regeer in die plek van God.  Die mens is immers die beeld van God.  Deur die mens moet God sigbaar word in die skepping.   
Geliefdes, as ons aanvaar dat ons (soos die Bybel ons leer) verteenwoordiger van God is, as ons aanvaar dat ons (soos die Bybel ons leer) die beeld van God is, dan móét ons werk.  Want die God wat ons verteenwoordig, die God Wie se beeld ons is, is ŉ werkende God.  
· As jy dus lui is en nie wil werk nie, dan is jy nie beeld van God nie.

· As jy halwe werk doen, dan is jy ŉ slegte beeld of verteenwoordiger van God. 
Hoekom sê ons God is ŉ werkende God?

Ons sê so want die hele Bybel leer ons dat God ŉ werkende God is.  Die eerste hoofstuk van die Bybel lê die fondament van ons kennis dat ons ŉ werkende God dien.  Die Here is nie een wat stilsit en niks doen nie.  Hy het alles geskape.  In ses dae het Hy die hemel en aarde en alles wat bestaan geskape.  Vroeër vanoggend het ons in ons leerstellige verkondiging oor artikel 12 Nederlandse Geloofsbelydenis gehoor hoe ons die skeppingsverhaal van Genesis 1 moet verstaan.
Nou, ons is beeld en verteenwoordiger van ŉ werkende God.  Hy is nie een wat stilsit en niks doen nie.  En kyk net hoe werk Hy:
· In die begin het Hy gewerk om die skepping ordelik te skep.

· Elke dag werk Hy steeds om alles wat Hy geskape het in stand te hou.
· Die mees besondere dieptepunt van sy instandhoudingswerk vind ons In die Nuwe Testament.  Daar leer ons dat die Woord wat alles geskape het Mens geword het.  Hy het onder ons kom woon om ŉ spesifieke taak te verrig.  Dit is om almal wat in Hom glo, kinders van die hemelse Vader te maak:
· Jesus Christus se werk was om God se boodskap te kom bekendmaak dat almal van ons in ons sonder verlore is.  

· Maar Jesus Christus se werk was ook om vir ons sondes te sterf, en sodoende vir ons sondes te betaal.
· Deurdat Hy nie dood gebly het nie, maar uit die dood opgestaan het, deel ons in sy opstanding en is ons nou kinders van God wat nie meer verlore is nie.
· Maar hier het Jesus se werk ook nie opgehou nie.  Na sy opstanding het Hy na die hemel opgevaar en sit Hy aan die regterhand van sy Vader van waar Hy vir ons ŉ nuwe hemel en aarde met ŉ nuwe hoofstad (die nuwe Jerusalem) voorberei.  Ons wag in opgewonde spanning dat daardie heerlike dag sal aanbreek waarop Hy ons sal kom haal.

Dit is regtig opmerklik: ons dien ŉ werkende God.  Ons is sy verteenwoordigers.  Ons is sy beeld.  

Ons moet ook werk!

Gemeente, die Here het ons geskep om te werk.  Maar werk in nie aldag lekker is nie.  Baiekeer is dit baie sleg. Ons wil nie werk nie.  Ons wil ophou werk. 

Waarom is werk dan so sleg vir ons?  Waarom hou ons nie altyd van werk nie?
Die rede vind ons in die sondeval.  As deel van die vloek oor die mens vanweë die opstand teen God, het God verorden dat werk vir ons sal moeilik word.  In Genesis 3:17 -19 staan daar in die 1953-Vertaling :

Let op dat God nie die mens straf deur hom werk te gee nie.  Werk is dus nie straf vir die sonde nie.  Werk word bloot moeilik vanweë die sonde.

Maar nou het iets wonderliks terselfdertyd gebeur: juis vanweë die sondeval kan ons nou in ŉ nog meer besondere sin God se verteenwoordiger en beeld wees as vantevore.  Kom ek gebruik ŉ Bybelse beeld om hierdie waarheid te verduidelik.
As ons ŉ groot stuk deeg het en ons sit ŉ klein bietjie suurdeeg in daardie groot stuk deeg en ons wag, dan sal dit nie lank wees voordat die hele stuk deeg suur is nie.  Die klein bietjie suurdeeg het dan die hele deeg deursuur.

In ŉ sekere sin werk dit met ons en ons verteenwoordiging van die Here in die skepping net so.  Die mens wat in opstand teen God is en niks van God wil weet nie, doen nie meer die werk waarvoor die Here hom gemaak het nie.  Hy verteenwoordig nie meer die Here nie.  Hy is nie meer beeld van die Here nie.  Hy het geen goddelike effek meer op die aarde nie.
Sien ons nie hierdie waarheid so duidelik in die wêreld raak nie:

· Besoedeling, vernietiging van die natuur, vernietiging van die osoonlaag, vernietiging van al die mooi werke van die Here is alledaags.
· Teenoor orde, rustigheid en vrede, heers daar wanorde, onrus, onvrede in die wêreld.

Hoe anders is hierdie dinge nie as die opdrag aan die mens om ŉ orderlike God te verteenwoordig en sy skeppingswerk te bewaar en bewerk nie.
Hoekom al hierdie afbreek en vernietiging van God se skeppingswerk?

Want die mens wat God se verteenwoordiger of beeld moet wees, doen nie sy werk nie.  Ons doen eerder die werke van die duiwel wat alles wil omkrap en vernietig.
Nou, die wêreld en die mensdom wat die Here nie ken nie, is soos deeg wat nie suurdeeg in het nie.  Ons, God se kinders, sy verteenwoordigers, sy beeld, ons is die suurdeeg.  
· Ons moet in hierdie stukkende wêreld God se vernuftige, pragtige skeppingswerk bewaar en herstel.  
· Ons moet weer die orde, rustigheid en vrede van God in die wêreld indra en die wêreld daarmee deursuur.
Die taak om God se verteenwoordiger en sy beeld te wees, word nie aan een mens gegee nie.  Dit word aan almal gegee wat deur Jesus Christus kinders van God is. Elkeen van ons moet meewerk en saamwerk om God se beeld te wees.  Ons is daarom 

elkeen beeld van God deur ons werk,
deur die wyse waarop ons ons werk doen!

Gemeente, geen Christen kan sê dat hy nie beeld van God is nie, want elkeen van ons het werk.  En weet julle, geen werk is in die oë van die Here onbelangrik nie.  God gee aan mense verskillende gawes en vermoëns want Hy wil hulle met hulle verskillende gawes en vermoëns gebruik.
· In die Bybel vind ons dat die Here mense tot verstandsarbeid geroep het, soos leiers wat moes regeer.  Dink maar aan Moses en koning Dawid.
· Maar die Here het ook mense tot handearbeid geroep.  In Eksodus lees ons van bekwame vakmanne (Besaleël en Oholiab) wat die Here geroep het om die tabernakel tot God se eer te bou.

Maak nie saak wat jou aanlegte en vermoëns is nie.  Die feit is dat die Here jou met jou aanlegte en vermoëns gebruik.  Jy moet net bruikbaar wíl wees.  Dit gaan in die Bybel meer oor die gesindheid waarmee jy werk, as die tipe werk wat jy doen.  
Immers, as jy die regte gesindheid het, kan jy in enige werk God se verteenwoordiger en beeld wees.  Maar as jy nie die regte gesindheid in jou werk het nie, as jy bv. lui is, of nie doelbewus God wil verteenwoordig nie, sal jy nie beeld van God wees nie.
· Baie van julle sal dalk nou vra: maar hoe verteenwoordig ek God in my werk?  

· Jy is dalk ŉ skolier of student,

· of jy liasseer dalk net lêers, of sit agter ŉ rekenaar
· of jy sweis staalkonstruksies aanmekaar, 

· of jy werk met elektrisiteit of motorkarre, 

· of jy doen dalk navorsing in ŉ laboratorium, 

· of jy maak kinders groot,

· of jy is op pensioen?
Onthou weer wat ek vroeër gesê het.  Dit maak nie saak wat jy doen nie.  Dit gaan oor hoe jy jou werk doen. 

Ek wil sê dat jy beeld van God op drie maniere ten opsigte van jou werk kan wees.
Die eerste manier is net eenvoudig die wyse waarop jy jou werk doen.

Jy weet dat die Here in beheer van alles is en jy weet dat Hy jou daar waar jy is gebruik om Hom te verteenwoordig.
· Die Here gebruik jou skoolwerk of studiewerk om jou op te lei en toe te rus om Hom later op ŉ spesifieke lewensterrein te verteenwoordige

· Deur dalk net lêers te liasseer of rekenaarwerk te doen, help jy om God se orde in ŉ plek van wanorde te bring.  Of jy help wanorde voorkom.  Of jy help om dinge beter te laat werk!
· Deur as vakman te werk, help jy op jou spesifieke vakgebied om die wêreld te ontwikkel – soos die opdrag van God is in Genesis 2 (om die aarde te bewaar en te bewerk).
· Deur as navorser te werk, help jy om die geheime van God se vernuftige skeppingswerk te ontrafel.  Jy is besonder bevoorreg om ander dalk te kan laat deel in verwondering oor God se vernuftige skeppingswerk, en om die kennis ook te gebruik om die aarde nog beter te ontwikkel en bewaar.  Hoe nodig is hierdie kennis nie in ŉ tyd waarin die aarde so verwoes word nie!

· Deur dalk kinders groot te maak, help jy om kinders op te voed om God se verteenwoordigers te wees. Opvoeders het ŉ groot taak as God se verteenwoordigers.
· Deur op pensioen te wees, beteken nie om nie meer te werk nie.  Jou werk is dalk nou om daar te wees as ondersteuning en bystand, en  ook vanuit jou grysheid wysheid te bied aan hulle jonger as jy.

Sien jy, Broer en Suster, hoe jy in elke werk God se beeld en verteenwoordiger kan wees!

Jou huiswerk vanmiddag is om te gaan nadink oor hoe jy God se verteenwoordiger is in jou spesifiek beroep.

Die tweede manier waarop jy God deur nou werk verteenwoordig, 
is om God deur jou optrede aan ander mense bekend te stel.
Hy gebruik jou dalk om in ŉ werksplek waar luiheid, stryery, bakleiery, is deur jou optrede mense se gesindheid te laat verander:  

Al praat jy nie ŉ woord nie, kan ander mense in jou positiewe werksoptrede sien dat jy anders is as hulle.  Hulle sal wil wens om hulle werk ook soos jy te kan doen.  Jy sal as voorbeeld vir hulle dien.  En as hulle jou voorbeeld begin navolg, sal jy waarlik ŉ suurdeeg effek op hulle hê.
Verder, jy kan jou medewerkers in en met die liefde van die Here bystaan.  
· Deur nie deel te neem aan skinderpraatjies, afbreek van mense en strukture, onregverdige optrede en rugstekery nie, 
· maar te help hoe en waar jy kan, en deur regverdige optrede, kan ander in jou iets van die liefde, opregtheid, regverdigheid en genade van die Here leer ken.  Al praat jy dalk nie eers daaroor nie.
Nog meer, as die geleentheid daar is, kan jy van die wonderlike, almagtige, vernuftige God praat wat ons dien.  So kan jy Hom verteenwoordig en jou medewerkers aan Hom bekend stel.  En hulle sal jou glo, want in jou optrede sien hulle dat jy die waarheid praat!

Die derde manier waarop jy God deur jou werk verteenwoordig, 
is deur jou besondere werksgawes ook tot diens van die kerk aan te wend.

So gebruik die Here jou ook om jou medegelowiges te dien en die kerk ŉ beter, mooier en sterker plek te maak om gelowiges toe te rus om God se verteenwoordigers in die wêreld te wees.
· As vakman kan jy jou vakkennis gebruik om die kerkkompleks dalk te verbeter.  Of jy kan medegelowiges met jou vakkennis help en bystaan.

· As administratiewe persoon kan jy jou gawes gebruik om te help met administrasie in die kerk.
· Deur jou bestuurs- en leiersgawes in die kerk aan te wend, kan jy help om die kerk tot groter hoogtes te lei.

· Ja, deur net daar te wees as jy daar kan wees en vir die Here ook in die kerk te werk, help jy om die liggaam van Christus op te bou met jou unieke gawes en vermoëns. ... ... ...
Kom ons vra nog een vraag:

Wat moet jou ingesteldheid teenoor jou werk wees?

Jou ingesteldheid teenoor jou werk moet die ingesteldheid van die Here teenoor werk wees.
· God is nie lui nie.  Hy werk voluit en met oorgawe.

Maak nie saak wat jou werk is nie, jy moet voluit en met oorgawe werk.

· God werk nie net voluit op sekere terreine nie.  Hy werk voluit op alle terreine.

Jy moet voluit werk op al jou lewensterreine.  As dit die moeite werd is om iets te doen, is dit die moeite werd om dit goed te doen.

· God het ses dae gewerk en die sewende dag gerus.
Jy moet werk, maar jy moet ook kan rus.  As jy nie ook rus nie, werk jy te hard en werk jy nie soos God van jou verwag nie.  Jy moet jou prioriteite regkry, anders gaan jy uitbrand.  Nog meer, dan is jy nie beeld van God in jou werk nie.  Ja, jy moet ook kan rus en die resultate op opbrengs van jou werk geniet.
· God het in die skeppingsverhaal elke aan teruggekyk op sy dag se werk en Hy was tevrede.  Aan die einde van die ses dae het Hy met tevredenheid na alles teruggekyk.

Jy moet so werk dat jy met tevredenheid kan terugkyk en weet jy het jou bes gedoen.  Jy het regtig in alles so gewerk dat jy die Here verteenwoordig het.  Jy was sy beeld in wat jy gedoen het.
Laat hierdie die strewe van elkeen van ons se lewens wees!

Ek sluit af.

Geliefdes, ons dien ŉ werkende God.

Paulus het in 1 Tessalonisense 3 geskryf dat wie nie wil werk nie, nie sal eet nie.  Die omgekeerde is egter ook duidelik uit die Bybel waar:  
· Hulle wat ten volle op die Here vertrou, 
· hulle wat voluit vir die Here werk (wat hulle ook al doen en waar hulle dit ook al doen), 
hulle sal deur God versorg word.  
Hulle hoef hulle nie oor die dag van more te bekommer nie (al tref watter aardse teëspoed hulle ook al), want God self sorg vir hulle...  En sy sorg is veel beter as wat die beste aardse werkgewers ons mee kan versorg!

Geliefde, jou werk op aarde is om God te verteenwoordig met die gawes wat Hy jou gegee het op die plek waar Hy jou gestel het.  God het ons nie opdrag gegee om ons uit die wêreld te onttrek nie.  Hy het ons opdrag gegee om Hom in die wêreld te verteenwoordig.

Ek dink dat in hierdie dae God se verteenwoordiging bitter nodig is in Suid-Afrika.  Daarom sluit ek af met die vraag:  
Hoe goed doen jy jou werk – wat dit ook al is en waar dit ook al is?  
Verteenwoordig jy die Here? - dit is immers waarvoor Hy jou gemaak het!
AMEN
